
d‘Zyt 
    

Möget diir nech no bsinne, wo dr Chäschpu isch i Bundesrat gwäut 
worde isch, oder wo dr Schaggi ir Hippere ds Boombastic gliedet het? 
 
D’zyt geit, gäuuit? 
 
Oder denn wo d’Credit Suiss no Vouksbank gheisse het, das isch genau 
denn gsi wo dr Bonzai (ds Koohlers Beätu) no ds presidiaale Amt vo 
üsem Klub het inne gha. 
 
D’zyt geit, gäuuit? 
 
Oder denn, wo mir no sibe Millione Schwiizer i üsem Land si gsi, das 
isch genau denn wo mir füfefüfzg Gürbene, drüü Töffli, ä Tresoor mit 
Inhaut, mit dr hiuf vo füfezwänzg Clübler hei chönne us dr Aare fische. 
U schteuet nech vor, mir hei sinerzyt no kei Legimitation är Schtadt 
müesse blääche…. 
 
D’zyt geit, gäuuit? 
 
Das hei sich eis mau die drei, dunger im Chäuer vom Schtrube Huus, o 
gseit. 
 
Dr Chöubu zum Zyli:“He, hesch gwüsst das mir hüür scho zwänzg 
Hustage zeuue?“ Zyli:“Geit schuderhaft schnäu die Zyt, äs isch mir gar 
nid eso lang voor cho…!“ 
Plöiiu vo unger:“Die Giele hei haut o immer es guet’s Luegi uf üs gha, im 
Schpiegu gseh mirr no fei Schtyff us, gäuuit..?“ 
 
Ig ha du e chly gsinnet u bi druf cho, das dr letscht Uschtigsputz, dr 
gross, bi dene, dochscho zäche Länze häär isch. 
 
D’zyt geit, gäuuit? 
 
I däm Jahr hei miir vo de Figureetelergruppe, mit gröschter Figulanz, 
nume zwöi Ringli für die drei müesse wächsle. Das zeigt üs doch, das 
äuää nächschtens wider eis e groossi Ruumete bi dene sötti plaanet 
wärde. 
Unger het’s tönt vom Chöubu:“Ja Giele, mir drei wtte de o nach de 
nächschte zäh Hustage chönne i Schpiegu gaffe u fröid ha zäme..!“ 
 



Das isch üs fei iche glöötet, gloub scho das mir da öppis müesse 
mache..? 
Uf ds mau het’s us em Chäuer no vom ne Vierte ueche g’chüschelet. 
„Role, Rooole…, machit die Ruumete doch ersch we diir dr Wyuu heit. 
Sider denn wo die Füürlibrünzler nümme chöme, mues ig o nümme uf 
drüühundert ueche…!“ 
Zersch bi n’ig gar nid nachechoo, wär das chönnti sii, aber uf ds Mau 
isch ds Zwänzgi gheit. Das isch d’Soupappe, wo aune ging seit wes 
gnue isch. 
Kunzine hei mir ja no vo niemerm berchoo, das das nid sötti gah. Mir 
wärde’s aareise. 
 
D’zyt geit, gäuuit? 
 
Auso, bliibt üs vo de Figureeteler nüt angers füür aus öich, am Zyli, 
Chöubu, Plöiiu u ar Soupappe, äs bolochtigs Merci ds säge, das sii eso 
ne prompti Büetz hei abgliferet, für üüs auui. 
 
Merci wett ig doch o öich aune Wasserblääteler säge, das dir das 
Schnäggekässeli immer eso schöön heit gfüut, äs chunnt üs aune ds 
Guet. 
Nid ds letscht no eis äs Merci, äs riisigs, mine mit Figureeteler, em Hene 
u em Housi. 
Villech hei mir der ir nächschte Uschtig e Figureeteler mee wo üs bim 
umefigureetele hiuft….. 
 
D’zyt geit, gäuuit? 
 
Post Scriptum: 
Äs tuet mir ugattelig schuurig leid, das ig hinech nid mit öich cha sii. Die 
cheibe Goggolüsche heit mi richtig a ds Näscht gfesslet. U bevor das ig 
öich miner mutierte Invluenzas H3N2 witer gibe, Nämet no eis.  
 
Proscht! 
 

 
 

Dr Kompiwart im vierzähn 

